
RASULULLAH SAW bersabda: 
“Sesungguhnya perkara  
yang aku takuti ke atas  
umatku ialah para  
pemimpin yang sesat.”  
– Riwayat Abu Daud dan  
al-Tirmizi.

ANTARA KESYUKURAN 
DAN PEMBAZIRAN
UTUSAN: Secara umum 

bagaimana sambutan Ra­
madan di negara kita?

HARUSSANI: Negara 
kita bertuah kerana 

tiada kekacauan atau peperangan 
berbanding negara lain. Sambu-
tan Ramadan cukup baik, masjid-
masjid pun penuh dengan jemaah 
bersolat dan bertarawih. Cuma 
solat tarawih sekarang banyak 
yang buat lapan rakaat. Ini berlaku 
disebabkan budaya yang bertu-
kar selepas kemerdekaan. Dahulu 
semasa zaman penjajah, sekolah 
bercuti semasa bulan Ramadan, 
jabatan kerajaan bekerja sampai 
pukul 2 petang tapi sekarang cuti 
sekolah bulan Disember bukan 
lagi di bulan Ramadan. Dahulu 
disebabkan cuti sekolah dalam bu-
lan Ramadan, di mana-mana pun 
masjid pun solat tarawih 20 rakaat 
dan ini dijadikan budaya. 

Selain menahan lapar dan da­
haga, apa hikmah berpuasa?

Ramadan adalah bulan umat 
Muhammad SAW yang Allah beri-
kan keberkatan yang cukup hebat. 
Allah memberikan Ramadan ini 
semata-mata untuk kepentingan 
umat Muhammad. Ramadan bertu-
juan melahirkan sifat kemanusiaan 
dalam diri manusia kerana manusia 
lebih dikuasai nafsu daripada akal. 
Akal selalu kalah dengan nafsu, 
sebab itu kira selalu penyeleweng. 
Berpuasa dapat melemahkan nafsu 
dan menguatkan akal. Apabila akal 
menguasai jiwa manusia, maka 
akan menimbulkan sifat kemanu-
siaan. Tujuan puasa adalah untuk 
membina kemanusiaan, dengan 
memperkuatkan akal dan mele-
mahkan nafsu, akal jadi bos, sebab 
itu kita kena kekang nafsu kita.

Orang Islam berbelanja besar 
sewaktu berbuka puasa. Apa pan­
dangan Tan Sri?

Ya, saya lihat kita berpuasa tapi 
seolah-oleh kita cukup marah den-
gan puasa. Sebab itu, masa hendak 
berbuka kita nak balas balik, itu 
yang kita buat hari ini. Kita balas 
dengan nafsu kita, kita perkukuh-
kan balik nafsu sehingga macam-
macam yang kita makan. Saya lihat 
satu trend yang merosakkan ialah 
berbuka puasa di hotel mewah se-
cara hidangan bufet. Saya tengok 

sampai RM140 satu kepala. Ini 
merupakan pembaziran. Berbuka 
puasa hidangan bufet di hotel 
mewah ini bukan budaya Islam, 
ini budaya liberalisme atau seku-
larisme dan ini merosakkan puasa. 
Bukan budaya Islam makan besar-
besaran, buat di tempat yang he-
bat-hebat.

Hidangan bufet boleh merosak­
kan roh Ramadan?

Berbuka puasa di hotel mewah 
dan hidangan bufet yang mahal 
mungkin sebab mahu bermegah-
megah, dilihat sebagai elit padahal 
selera kita macam itu juga. Saya 
biasa makan di tempat sedemikian 
atas jemputan. Kadang-kadang 
harga hidangan bufet sehingga 
RM120 dan RM140 seorang, ada 
yang lebih mahal. Tapi saya rasa 
saya makan banyak itu sahaja, ka-
dang-kala tak larat nak makan pun. 
Saya rasa kesal, insaf sebab berlaku 
pembaziran dengan berbuka puasa 
dengan cara hidangan bufet.

Pernahkah Tan Sri melihat 
keadaan orang Islam berbuka 
puasa di hotel?

Ya, pernah. Pernah sekali tu se-
baik sahaja sampai ke hotel, saya 
dimaklumkan tempat duduk su-
dah penuh. Sampai begitu sekali 
sambutan terhadap berbuka puasa 
di hotel. Kalau kita bayar sampai 
RM120 seorang, setakat mana kita 
boleh makan? Saya biasa dipelawa 

berbuka puasa di hotel tapi selera 
saya tak juga lebih. Ini satu pemba-
ziran, sedangkan tujuan berpuasa 
untuk melahirkan manusia yang 
sederhana. Sedangkan kita jadikan 
puasa untuk menunjuk-nunjuk, 
mengada-ngada. Jadi di mana hik-
mahnya? Tujuan kurniaan puasa 
itu kita abaikan.

Perlukah berbuka puasa cara 
bufet dihentikan?

Kita tak boleh halang orang ber-
niaga. Jadi saya cadangkan sepa-
tutnya untuk makanan hidangan 
bufet ni janganlah diiklankan di su-
rat khabar. Ini saya tengok iklannya 
berleluasa. Kita harus jadi pemu-
rah tapi bukan membazir. Dibim-
bangi pembaziran ini akan menjadi 
haram. Di negara ini banyak orang 
miskin dan gelandangan. Seba-
hagian besarnya orang Melayu. 
Orang seperti ini yang patut diberi 
makan. Nabi Muhammad SAW ber-
sabda, siapa yang memberi makan 
seorang yang berpuasa untuk ber-
buka, maka dia mendapat pahala 
satu puasa lagi tanpa mengurang-
kan puasa orang itu.

Apa kesan lain jika berbuka 
puasa hidangan bufet?

Keadaan di hotel sudah tentu 
melekakan. Kalau pergi bersama 
keluarga, dalam keadaan begitu 
mungkin boleh tertinggal sem-
bahyang Maghrib. Di Arab, sewak-
tu berbuka puasa, orang kaya be

rebut-rebut menyediakan jamuan 
makan sebab mahu mendapatkan 
pahala. Di sana seperti perlumbaan 
memberi makan, berebut-rebut 
hendak beri orang makan. Memba-
zir makanan ini haram hukumnya, 
ia kawan syaitan. Kita sepatutnya 
membantu saudara kita yang ke-
laparan. Fikirkan bagaimana kesu-
sahan saudara kita di Syria dan Ro-
hingya. Jangan membazir kerana 
dibimbangi akan diazab Allah nan-
ti. Kalau kita membazir bermakna 
kita kufur, tidak mensyukuri apa 
yang dinikmati.

Bagaimana pula dengan pem­
belian juadah di bazar Ramadan?

Bazar Ramadan ini satu lagi 
masalah. Ia seolah-olah tempat un-
tuk kita membalas dendam sete-
lah berpuasa. Membawa makanan 
yang dibeli di bazar Ramadan sam-
pai dua belah tangan, bukannya 
habis dimakan pun. Dahulu tiada 
bazar Ramadan. Masjid-masjid 
akan masak bubur kacang, paling 
baguspun masak bihun dan berbu-
ka beramai-ramai. Emak pula buat 
kuih yang diberikan kepada jiran-
jiran. Ini menjadikan hubungan se-
masa ahli keluarga dan masyarakat 
lebih erat. Tapi sekarang siapa yang 
peduli semua itu.

Bagaimanakah cara berbuka 
puasa yang paling baik?

HARUSSANI: Lebih baik berbu-
ka puasa bersama ahli keluarga di 
rumah. Kalau hendak buat makan, 
jemputlah jiran-jiran dan selepas 
itu sembahyang berjemaah.  Cara 
berbuka puasa yang paling baik 
ialah Nabi Muhammad SAW me-
nyuruh kita makan buah kurma. 
Buah kurma ini bukan sahaja di
sebabkan sunah tapi buah itu ada 
glukosa yang memberikan tenaga. 
Kemudian bersembahyang dan se-
lepas itu sambung makan sedikit. 
Kalau makan banyak sebaik sahaja 
waktu berbuka, hendak sembah
yang Maghrib pun tak larat.

Apatah lagi makanan seka-
rang bermacam-macam ada. Ber-
macam-macam air, air tebulah, 
air buahlah sampai penuh perut 
makan waktu berbuka puasa. 
Sepatutnya kita makan cuma 
segelas air, sebiji buah tamar dan 
sembahyang. Selepas sembahyang 
Maghrib kita makan sedikit.

Ramadan pencetus 
kesatuan ummah
RAMADAN menjengah lagi. Berpuasa pada bulan ini 

adalah satu ibadat wajib ke atas orang Islam yang 
akil baligh. Mereka wajib berpuasa dengan menahan 

lapar dan dahaga dari terbit fajar sehingga gelincir mata-
hari dan mengeluarkan zakat fitrah sebelum solat sunat 
Aidilfitri. Pada masa sama, mereka digalakkan melakukan 
pelbagai ibadah sunat seperti solat tarawih dan witir pada 
malam harinya.

Bulan Ramadan adalah bulan yang penuh dengan ak-
tiviti ibadat dalam pelbagai bentuk sama ada wajib atau 
pun sunat.  Ibadat di bulan Ramadan adalah satu fenome-
na yang sama berlaku dalam kalangan umat Islam seluruh 
dunia.  Dalam masa sehari di bulan Ramadan, ada kalan-
gan umat Islam contohnya sedang berbuka, ada yang se-
dang berpuasa, melakukan qiamullail, membaca al-Quran 
mengikut lokasi masa dan geografi masing-masing di selu-
ruh pelosok dunia. 

Ini menunjukkan kesatuan umat Islam dalam kepelba-
gaian dengan kedatangan bulan Ramadan. Mereka bersatu 
menyambut Ramadan walau di mana sahaja berada, wa-
laupun mereka terdiri daripada pelbagai bangsa, kaum, 
kulit sama ada hitam atau pun putih.

Sesungguhnya, umat Islam bersatu dalam perkara 
asas agama. Semua umat Islam menerima puasa di bulan 
Ramadan sebagai satu ibadat wajib, dan tiada siapa dalam 
kalangan mereka yang menolak bahawa di dalam bulan 
Ramadan ada satu malam yang lebih baik daripada 1000 
bulan iaitu malam Lailatulqadar. 

Walaupun umat Islam berbeza pandangan dalam isu-
isu ranting atau bukan asas agama seperti cara menentu-
kan bermulanya 1 Ramadan sama ada menggunakan hisab 
falak atau pun melihat anak bulan, mengerjakan solat 
tarawih 8 atau 20 rakaat, semua perbezaan seumpama ini 
tidak menjejaskan perpaduan dan kesatuan umat Islam. 

Ini kerana Islam sebagai agama fitrah membuka ruang-
ruang perbezaan dalam isu-isu ranting untuk kebaikan 
umat Islam itu sendiri demi meraikan kepelbagaian yang 
ada dalam kalangan mereka. Apabila kita melihat dalam 
konteks umat Islam di Malaysia, penghayatan kepada iba-
dat puasa di bulan Ramadan boleh menjadikan mereka 
akur betapa konsep kesatuan dan perpaduan yang wu-
jud dapat diaplikasikan dalam kehidupan semasa dalam 
kalangan mereka.

Dengan kedatangan bulan Ramadan, perbalahan dan 
perselisihan yang membawa kepada perpecahan dapat 
dihindari.  Konsep kesatuan umat Islam di seluruh dunia 
dalam menyambut dan menerima kefarduan bulan Rama-
dan perlu dijadikan iktibar dan teladan baik.

Perpecahan dan tiada kesatuan bukan sahaja melemah-
kan mereka tetapi disifatkan dalam Islam sebagai satu 
azab.  Dalam satu sabda nabi Muhammad SAW yang di-
riwayatkan oleh imam Ahmad, maksudnya: “Jamaah itu 
membawa rahmat, dan perpecahan itu membawa azab”. 

Usaha-usaha menggunakan keberkatan bulan Rama-
dan untuk mencetus perpaduan dan kesatuan umat perlu 
diambil peluang.  Majlis-majlis iftar yang melibatkan pel-
bagai pihak yang berlainan perlu diadakan dari semasa ke 
semasa sepanjang bulan. Ini boleh diadakan seperti di ta-
man-taman perumahan di bandar, di kampung-kampung 
sehingga pelbagai pihak yang bertelagah boleh duduk 
bersama-sama menikmati juadah berbuka. Ini secara tidak 
langsung membawa kepada kemesraan sesama mereka.

Umat Islam juga perlu ingat musuh Islam sentiasa men-
cari jalan untuk melemahkan mereka.  Salah satu cara ada-
lah dengan memecahbelahkan kesatuan dalam kalangan 
umat.  Bahkan ada dalam kalangan umat Islam yang ter-
pesong dengan agenda pihak lawan lalu terus bercakaran 
sesama sendiri dan menjadi ejen kepada perpecahan umat. 

Dengan menghayati ibadah dalam bulan Ramadan dan 
melihat kesatuan umat Islam di seluruh dunia dalam men-
yambut bulan mulia ini, umat Islam khasnya di negara kita 
patut menjadikannya sebagai satu madrasah pencetus un-
tuk mereka menjadi lebih bersatu yang akhirnya memberi 
kekuatan kepada ummah.

PENULIS ialah Pegawai Penyelidik Pusat Kajian Syariah Undang-undang dan 
Politik, Institut Kefahaman Islam Malaysia (IKIM).

PANDANGAN 
IKIM 
MOHAMAD A’SIM ISMAIL

MUKADIMAH
RAMADAN bulan ibadah, namun orang 
Islam banyak melakukan pembaziran wang 
ringgit dan makanan. Antara sebabnya 
adalah trend berbuka puasa makanan 
hidangan bufet di hotel-hotel mewah. 
MUFTI PERAK, TAN SRI HARUSSANI 
ZAKARIA menyifatkan hidangan bufet 
adalah pembaziran serius dan dibimbangi 
jika berterusan ia boleh jatuh haram 
hukumnya. Bersama wartawan UTUSAN 
MALAYSIA, SAYED HESHAM IDRIS, 
dan jurugambar ZULKARNAIN SAIDIN, 
Harussani memberikan pandangan beliau 
mengenai sambutan Ramadan di Malaysia 
serta menegur sikap orang Islam yang 
membazir ketika berbuka puasa.

TAHNIAH kepada pengundi-pengundi di Kuala Kangsar dan Sun-
gai Besar yang terus memberi kepercayaan kepada Barisan Na-
sional (BN) dalam pilihan raya kecil (PRK) yang diadakan Sabtu 
lalu. Awang sudah menjangka BN tidak menghadapi masalah un-
tuk mengekalkan kerusi berkenaan.   Rekod wakil rakyat yang lalu 
turut menyumbang kemenangan. 
     Walaupun undi diperoleh BN merosot berbanding pilihan raya 
umum lalu tetapi majoriti kemenangan adalah di luar jangkaan.
Awang percaya selain rekod, pengundi-pengundi juga sudah 
bosan dengan `kerjasama’ pakatan pembangkang terutama di 
Selangor yang kini tidak sehaluan. Pas membawa diri meninggal-
kan pakatan PKR dan DAP tetapi masih bersama dalam kerajaan 
negeri.  PAN pula menumpang populariti PKR dan DAP.

Keputusan PRK itu juga membuktikan rakyat menolak pungu-
tan suara dan deklarasi bekas Perdana Menteri Tun Dr. Mahathir 
Mohamad. Rakyat sedar, bukan cara kita untuk menjatuhkan 
sesebuah kerajaan melalui pungutan suara yang turut menimbul-
kan pelbagai kontroversi itu.

Awang berharap, semua parti politik terutama yang tewas 
dapat menghormati keputusan PRK itu walaupun mereka boleh 
mencari pelbagai alasan mengenai kekalahan itu. Jangan sesekali 
memperkecilkan keputusan pengundi-pengundi. Mereka lebih 
tahu mengenai siapa yang layak menjadi wakil rakyat.

AWANG – Ada agenda belum selesai

SEPANJANG minggu lepas, 
saya berpeluang mengikuti 
beberapa program berkaitan 

dengan perpaduan ummah. Be-
gitu juga dengan tazkirah, kuliah  
Subuh dan Zuhur serta khutbah 
Jumaat. Semua berkisar mengenai 
perpaduan  umat Islam. Ada yang 
berkata perpaduan umat Melayu 
Islam amat meruncing. Jika kita 
menjangkakan PKR sebagai serpi-
han terakhir parti yang diasaskan 
orang Melayu tetapi muncul PAN 
berikutant kekecewaan sekumpu-
lan pemimpin Pas. Berapa banyak 
lagi parti diasaskan Melayu Islam 
akan muncul? Siapa tahu mun-
cul lagi menjelang Pilihan Raya 
Umum (PRU) Ke-14 ? Kemunculan 
parti politik yang pelbagai akan 
memberi kesan kepada perpaduan 
ummah disebabkan fahaman poli-
tik yang berbeza. Masing-masing 
mempunyai agenda dan akhirnya 
sebarang usaha ke arah kebaikan 
mungkin terjejas. Perpaduan amat 
penting. Jika umat bersatu padu, 
maka lebih mudah untuk me
laksanakan sesuatu bukan sahaja 
bagi kepentingan umat tetapi juga 
masyarakat seluruhnya.

 Menyelak kembali dua Pilihan 
Raya Kecil (PRK) - Sungai Besar, 
Selangor dan Kuala Kangsar, Perak 
kelmarin, perpaduan juga men-
jadi faktor menang dan kalah. Di
sebabkan perpaduan dalam kalang
an parti komponen serta anggota 
parti, Barisan Nasional (BN) mela-
lui calon UMNO mengekalkan pen-
guasaan di dua kerusi itu dengan 
majoriti yang lebih besar. Akibat 
perpecahan pula, pakatan pem-
bangkang gagal menyerlah. Pas 
‘kecundang’ selepas berpisah de
ngan pakatan yang menggabung-
kan DAP, PKR dan PAN. Jumlah 
undi Pas mungkin berbeza jika 
mereka masih dalam gabungan 
pembangkang. PAN sebagai pen-
datang baharu pula mendapat undi 
yang agak baik, sekurang-kurang
nya memalukan Pas. 

Pas dan PAN akan mendapat 
undi lebih baik, jika berkompromi 
untuk mengelak pertandingan tiga 
penjuru. Bagaimanapun mustahil 
bagi Pas berbuat demikian kerana  
kerusi itu adalah miliknya. PAN   
baharu muncul, belum masanya 
untuk berbincang mengenai keru-

si. Tunggulah PRU. Apa pun Pas 
berjaya melepasi ujian pertama 
selepas bersendirian. Cuma akan 
timbul kecelaruan bagaimana 
kerjasama dalam kerajaan ne
geri Selangor selepas PRK Sungai 
Besar, kawasan yang terletak di 
negeri yang ditadbir oleh pakatan 
PKR-DAP-Pas. Menarik juga untuk 
dilihat bagaimana pula jika UMNO 
dan Pas bersatu. Apakah kekuatan 
itu mampu menggugat pakatan 
DAP, PKR, PAN? Itu isu prinsip 
politik. Biarlah pimpinan parti 
berkenaan menentukannya. 

Berbalik kepada isu perpaduan 
yang melibatkan Melayu dan Is-
lam, usul Rang Undang-undang 
Persendirian untuk meminda 
Rang Undang-undang Mahkamah 
Syariah (Bidang Kuasa Jenayah) 
(Pindaan) 2016 akan menguji se-
jauh mana perpaduan umat Islam 
terhadap usul itu. Dibentang oleh 
Presiden Pas, Abdul Hadi Awang  
pada 26 Mei lalu, usul itu men-
dapat sokongan anggota Kabinet 
kerajaan. Inilah sikap keterbu-
kaan kerajaan BN yang diterajui 
UMNO untuk melihat perubahan 
di mahkamah syariah. Walaupun 
masih terlalu awal, pendirian ber-
sama amat penting. Peliknya apa-
bila bekas ahli Parlimen Pas yang 
melompat masuk PAN pula men-
unjukkan sikap sebaliknya. Begitu 
juga dengan pemimpin komponen 
BN yang cepat melatah sedangkan 
hakikatnya, rang undang-undang 
itu hanya melibatkan orang Islam. 
Dalam isu ini ada usaha penentang

an terhadap isu berkaitan umat Is-
lam. Apa yang dibimbangkan, per-
anan pihak tertentu yang umpama 
gunting dalam lipatan, musuh 
dalam selimut atau musang berbulu 
ayam yang tidak mahu melihat 
perpaduan melibatkan parti Mel-
ayu Islam menjadi kenyataan.

Umat Islam tanpa mengira faha-
man politik seharusnya bersatu atas 
nama Islam bagi memperkasakan 
apa sahaja agenda Islam. Kaji dan 
teliti dulu usul yang akan diben-
tangkan sebelum menolak bulat-
bulat. Hindari sebarang unsur per-
pecahan bagi mengelakkan umat 
Melayu Islam dijajah atau dikuasai 
kaum lain. Berhati-hatilah dengan 
kumpulan yang bersekutu dengan 
kumpulan yang mengancam Islam 
dan Melayu. Kumpulan ini ingin 
memisahkan Islam dengan umat 
Islam daripada memiliki identiti 
muslim sebenar. Justeru tunjukkan 
kekuatan umat Islam. Berpolitiklah 
tetapi apabila timbul sesuatu isu 
berkaitan kepentingan bersama 
bersatulah. Politik di Malaysia tidak 
dapat dipisahkan daripada unsur-
unsur berasaskan kaum. Masing-
masing ada kepentingan. Mustahil 
parti yang dikuasai masyarakat 
Cina tidak mempunyai kepentin-
gan  memperjuangkan hak mereka 
terutama dalam bidang politik, 
ekonomi, pendidikan, budaya dan 
pelbagai lagi. Cuma caranya mung-
kin berbeza, ibarat ular menyusur 
akar tidak akan hilang bisanya.  

Hakikatnya, memang ada usaha 
pihak tertentu yang tidak senang 

dengan perpaduan umat Islam 
di negara ini melalui kerjasama 
UMNO dan Pas. Bagi mereka yang 
berada di luar arus perdana poli-
tik, berhati-hatilah dengan usaha 
memecah-belahkan perpaduan 
dalam kalangan orang Melayu 
Islam. Mereka akan menyusup 
melalui parti politik dan ingin 
melihat pemimpin kerajaan yang 
diterajui UMNO diberi persepsi 
negatif sehingga menimbulkan 
kebencian dan kemarahan rakyat.  
Puak-puak ini akan berbesar hati 
apabila berlaku perpecahan parti 
utama sehingga melahirkan parti 
serpihan yang secara tidak lang-
sung memecahkan perpaduan 
kaum berkenaan. Apa yang pen
ting, serpihan ini akan bangkit dan 
dibantu untuk menentang kera-
jaan. Dalam erti kata lain parti ba-
haru yang muncul akan dijadikan 
kuda tunggangan. Tangan-tangan 
ghaib juga akan terus memainkan 
peranan menyerang kepentingan 
Melayu Islam termasuk ekonomi.

Orang Melayu jangan ibarat 
memagar kelapa condong, pohon-
nya tumbuh di tanah kita, buahnya 
jatuh ke tanah orang.Baru-baru 
ini, ketika berbual dengan imam 
Mekah, Sheikh Dr Idris Mashrafi 
berkata, umat Islam di negara ini 
perlu bersatu padu. Hanya Malay-
sia sebagai sebuah negara Islam 
yang boleh menunjukkan kes-
epaduan umat. Lupakan politik 
kepartian, damaikan perselisihan 
faham antara umat yang berte-
lagah. Ketepikan isu-isu berkaitan  
kepentingan peribadi dan puak. 
Malang sekali apabila ahli-ahli 
politik kita  sering bercakap men-
genai berpegang teguh dengan tali 
Allah dan jangan bercerai berai 
tetapi hakikatnya mereka  ber-
gaduh semasa pilihan raya.

Banyak negara Islam lain yang 
sudah mengalami tragedi yang 
menyebabkan mereka berpecah 
belah. Di manakah kekuatan Is-
lam pada hari ini? Dengan jumlah 
mencecah 2.3 bilion di seluruh 
dunia tetapi akibat perpecahan, 
kedudukan Islam terus dipandang 
hina dan ketinggalan.Umat Islam 
dilabel dengan pelbagai pandan-
gan dan persepsi negatif seperti 
kemiskinan, kemunduran serta 
pengganas. Kenapa begitu?

Mencari jalan perkukuhkan  
perpaduan umat Melayu Islam


